
高太史啟 《缶鳴集》樂府詩八十一首、五言古體三十五首、七言雜體三十三首

啟字季迪，長洲人。至正丁酉，張氏開藩平江，承制以淮南行省參政饒介為諮議，參軍

事。季迪年二十餘，介覽其詩驚異，以為上客。季迪謝去，隱吳淞江之青丘，自號青丘

子。洪武初，召入纂修《元史》。尋入內府，教功臣子弟，授翰林院國史編修官。三年

七月廿八日，與史官謝徽俱對。上御闕樓，時已薄暮，擢戶部侍郎，徽吏部郎中。自陳

年少不習國計，且孤遠不敢驟膺重任。徽亦固辭。並賜內帑白金放還。退居青丘。先是

季迪以史事為祭酒魏觀屬官，雅相知契。觀奉命守蘇，為季迪徙居城中夏侯里，接見甚

密。觀改修府治，季迪作《上梁文》，連坐腰斬，洪武七年也，年三十有九。季迪身長

七尺，有文武才，無書不讀，而尤邃於群史。其詩有《鳳臺》、《吹臺》、《江館》、

《青丘》、《南樓》、《槎軒》《姑蘇雜詠》諸集，文曰《鳧藻》，詞曰《扣舷》。《

鳳臺集》則洪武初為史官時作也，詩凡二千餘篇。自選得《缶鳴集》十二卷，九百餘首。

季迪沒，無後，其妻周氏藏弆其遺稿，授其侄立，永樂元年，鏤版行世。景泰中，徐庸

用理會梓為《大全集》。王子充曰：「季迪之詩，雋逸而清麗，如秋空飛隼，盤旋百折，

招之不肯下。又如碧水芙渠，不假雕飾，翛然塵外。」謝徽曰：「季迪之詩，緣情隨事，

因物賦形，橫從百出，開合變化。其體制雅醇，則冠裳委蛇，佩玉而長裾也。其思致清

遠，則秋空素鶴，回翔欲下，而輕雲霽月之連娟也。其文採縟麗，如春花翹英，蜀錦新

濯。其才氣俊逸，如泰華秋隼之孤騫，昆崙八駿追風躡電而馳也。」李東陽曰：「國初

稱高、楊、張、徐，高才力聲調過三人遠甚，百餘年來，亦未見卓然有過之者。」

【上之回】

聖主重行幸，六虯法乾旋。

北巡初避暑，東祠已祈年。

群官從清塵，粲若星麗天。

前揚豹尾竿，左靡魚須旃。

瀚海通漢月，蕭關絕胡煙。

願奉千齡樂，皇躬長泰然。

（元世，每年孟夏駕幸灤京避暑，七月乃還。此詩云「北巡初避暑」，紀元事也。）

【李夫人歌】

延年罷歌少翁望，蘭芬淒淒銷複帳。

臨歿最難忘，欷歔不相向。

陳杯觴，列燈火。是耶非，幄中坐。

新宮漏殘星欲墮。

【短歌行】

置酒高臺，樂極哀來。人生處世，能幾何哉。

日西月東，百齡易終。可嗟仲尼，不見周公。

鼓絲拊石，以永今日。歡以別虧，憂因會釋。

燕鴻載鳴，蘭無故榮。子如不樂，白髮其盈。

執子之手，以酌我酒。式詠《短歌》，爰祝長壽。

【宛轉行】

宛轉復宛轉，宛轉日幾回。

君腸鹿盧斷，我腸車輪摧。

【長門怨】

憎寵一時心，塵生舊屋金。

苔滋銷履跡，花遠度鑾音。

暮雀重門迥，秋螢別殿陰。

君明猶不察，妒極是情深。

【塞下曲】

日落五原塞，蕭條亭堠空。

漢家討狂虜，籍役滿山東。

去年出飛狐，今年出雲中。

得地不足耕，殺人以為功。

登高望衰草，感嘆意何窮。

【折楊柳歌詞（二首）】

高枝拂翠幰，低枝垂綺筵。

春風千萬樹，此樹妾門前。

江頭橫吹悲，北客休南去。

聞道武昌門，愁人無別樹。

【將進酒】

君不見陳孟公，一生愛酒稱豪雄。

君不見揚子雲，三世執戟徒工文。

得失如今兩何有，勸君相逢且相壽。

試看六印盡垂腰，何似一卮長在手。

莫惜黃金醉青春，幾人不飲身亦貧。

酒中有趣世不識，但好富貴亡其真。

便須吐車茵，莫畏丞相嗔。

桃花滿溪口，笑殺醒游人。

絲繩玉缸釀初熟，搖蕩春光若波綠。

前無御史可盡歡，倒著錦袍舞�鵒。

愛妾已去曲池平，此時欲飲焉能傾。

地下應無酒壚處，何苦寂寞孤平生。

一杯一曲，我歌君續。明月自來，不須秉燭。

五岳既遠，三山亦空。欲求神仙，在杯酒中。

【羅敷行】

陌上三月時，柔桑多綠枝。

攜筐行採葉，日暮畏蠶飢。

君來駐車馬，相逢在桑下。

謾說同心言，不是知音者。

君貴多輝光，妾賤無紅妝。

自信田間婦，難從天上郎。

長安畫樓宇，無限如花女。

使君當早歸，莫共羅敷語。

【當壚曲】

光艷動春朝，妝成映洛橋。

錢多自解數，箏澀未能調。

花如秦苑好，酒比蜀都饒。

深謝諸年少，來沽不待要。

【古詞】

妾刀不斷機，郎行當早歸。

還將機中錦，作郎身上衣。

【烏夜啼】

啼烏驚多棲未久，半起疏桐上高柳。

燈下佳人顰淺眉，機中少婦停纖手。

月入空閨夜欲深，數聲猶似聽君琴。

【堂上歌行】

堂上歌，歌南山，主人為歡仰客顏。

翠帷夜卷出兩鬟，移尊更飲花樹間。

花樹間，有明月。客不醉，歌不歇。

【隴頭水】

人間何處無流水，偏到隴頭愁入耳。

夜雜羌歌明月中，秋驚漢夢空山裏。

隴阪崎嶇九回折，聲隨到處長嗚咽。

欲照愁顏畏水渾，前軍曾洗金創血。

回頭千里是長安，征人淚枯流不干。

【少年行二首】

官侍長楊拜夕郎，況憑內寵在椒房。

賜金十萬身無用，乞作胡姬一日妝。

下直平明出禁門，笑提博局伴王孫。

寶刀不敢將輸卻，明日沙場欲報恩。

【相逢行】

沽酒渭橋邊，平陵俠少年。

相逢各有贈，寶劍與金鞍。

【妾薄命】

寂寞復寂寞，秋風吹羅幕。

玉階有微霜，桂樹花已落。

昔為卷衣女，承歡在瑤閣。

棄魚感淚多，當熊慚力弱。

寧知色易老，難求黃金藥。

宮深去天遠，憂思將何托？

君恩非不深，妾命自輕薄。

微軀願有報，和親死沙漠。

【結客少年場行】

結客須結游俠兒，借身報仇心不疑。

千金買得利匕首，摩挲誓許酬相知。

白馬縵胡纓，行行人盡止。

朝游洛北門，暮醉秦東市。

感君在一言，不惜為君死。

朱家曾脫季將軍，田光終酬燕太子。

君不見魏其盛時客滿門，自言一一俱銜恩。

魏其既罷誰復見，養士堂中塵網遍。

始知結客難，徒言意氣傾南山。

食君之祿有弗報，何況區區杯酒間。

結客不必皆薦紳，緩急叩門誰可親。

屠沽往往有奇士，慎勿相輕閭里人。

【君馬黃】

君馬黃，我馬玄。

君馬金匼匝，我馬錦連乾。

兩馬喜遇皆嘶鳴，何異主人相見情。

長安大道可並轡，莫誇得意爭先行。

搖鞭共踏落花去，燕姬酒壚在何處？

【楊白花】

楊白花，太輕薄。

不向宮中飛，卻度江南落。

美人踏踏連臂歌，山長水闊奈爾何。

奈爾何，春欲晚，何不飛去仍飛返。

洛陽樹，多啼鴉。愁殺人，楊白花。

【門有車馬客行】

門有車馬客，乃是故鄉士。

昔別各壯顏，今見不相似。

上堂敘情親，拜跪出妻子。

對案未能食，歷歷問桑梓。

當時同游人，十有八九死。

松柏長新墳，荊棘生故址。

歡言方未終，悲感還復始。

因思興謝端，嘆息不能止。

【擢歌行】

溶漾漢潭清，搴荷趁浪平。

船輕知體弱，簪滑見鬟傾。

落日懸江思，浮雲結浦情。

去從千葉隱，歸愛一花迎。

吳歈並《子夜》，誰似棹歌聲？

【雞鳴歌】

北斗城頭北斗低，萬家夢破一聲雞。

馬蹄踏踏車轆轆，闕下連趨市中逐。

雄雞安得噤爾聲，利名少息世上爭，

漫漫夜長人不驚。

【征婦怨】

X-GORB Books | zh.wikisource.org | CC BY-SA 4.0 7 / 39



列朝詩集/甲04上

良人不願封侯印，虎符遠發當番陣。

幾夜春閨惡夢多，竟得將軍軍覆信。

身沒猶存舊戰衣，東家火伴為收歸。

妾生不識邊庭路，尋骨何由到武威。

紙幡剪得招魂去，只向當時送行處。

【襄陽樂】

門前黃柳鴉雛宿，羅幌低垂婢擎燭。

懸璫結佩略妝成，日莫相邀漢江曲。

水靜花寒月小明，舟中樓上闘歌聲。

腸斷年年大堤路，南商行過北商行。

【飲酒樂】

七弦五弦角奏，一觴兩觴羽行。

且樂眼中人聚，莫憂頭上天傾。

【長安道】

長樂鐘聲動，平津樹色開。

中郎長戟衛，丞相小車來。

新成賜將第，更築候神臺。

誰念公車客，空懷作賦才。

【悲歌】

征途險巇，人乏馬飢。貧少不如富老，美游不如惡歸。浮雲隨風，零亂四野。仰天悲歌，

泣數行下。

【楚妃嘆】

章華臺前楚江水，月色墮煙烏欲起。

六宮不敢解羅衣，獵火照山君未歸。

【白頠詞（二首）】

白頠出自吳女工，著來色與素體同。

舞時偏向江渚宮，長袖拂起微有風。

觴催管促四座中，攬裾徘徊慘曲終，

玉階夜寒零露濃。

出後閣，臨前楹，舞衣皎皎潔且輕。

飄如白雲向空行，回腰流目君已傾。

華燈吐焰欺月明，喧嘩不聞遺佩聲。

茱萸實，紅蘭葉。千秋歡樂長如此，

妾身得向君前死。

【呵那瑰】

牛羊草漫野，大帳天山下。

十萬控弦兒，聞箛齊上馬。

【江南意】

妾本南國姝，父母愛如珠。

貌豈慚明鏡，身才稱短襦。

學成採蓮唱，曉出橫塘上。

舟小復身輕，隨風兩搖蕩。

歸時曲岸傍，恰見貴游郎。

輟歌欲轉棹，花淺不堪藏。

將嗔卻成哂，相問那能隱。

雖憐郎意深，終嫌妾家近。

回首各盈盈，南湖月又生。

煙波三十里，都是斷腸情。

【猛虎行】

陰風吹林烏鵲悲，猛虎欲出人先知。

目光炯炯當路坐，將軍一見弧矢墮。

幾家插棘高作門，未到日沒收豬豚。

猛虎雖猛猶可喜，橫行只在深山裏。

【湘中弦】

涼風裊裊月粼粼，竹色蘭香秋水濱。

一夜猿聲流淚盡，黃陵祠下泊舟人。

【燕燕於飛】

燕燕何處飛，相見江南路。

薲香細雨春，柳色芳煙暮。

才從箔外歸，復向舟前度。

莫入未央宮，身輕有人妒。

【浮游花】

宛宛庭中花，狂風忽吹去無涯。

上入逍遙之雲天，下沒慘淡之泥沙。

開落本同何足嘆，升沉偶異自堪嗟。

【野田行】

白楊樹下誰家墳，火燒野草碑無文。

路傍尚臥雙石馬，行人指是故將軍。

當時發卒開陰宅，千車送葬城南陌。

子孫今去野人來，高處牧羊低種麥。

平生意氣安在哉，棘叢暮雨棠梨開。

百年富貴何足恃，雍門之琴良可哀。

【邯鄲才人嫁為廝養卒婦】

妾能擫趙瑟，舊得君王眷。

更衣直夜房，侍酒登春殿。

出宮非故顏，里婦猶相羨。

叢臺罷往夢，破屋流螢見。

末路多若斯，紛紛貴成賤。

【涼州詞（二首）】

蓬婆城下淨無花，慘慘黃雲漠漠沙。

卷葉誰將番曲奏，白頭都護亦思家。

關外垂楊早換秋，行人落日旆悠悠。

隴山高處愁西望，只有黃河入海流。

【虞美人曲】

明月帳中泣，悲風營外歌。

徬徨夜驚起，何事楚人多。

回燈擁綠髻，向劍蹙青蛾。

效命自無恨，君王其奈何。

【築城詞】

去年築城卒，霜壓城下骨。

今年築城人，汗灑城下塵。

大家舉杵莫住手，城高不用官軍守。

【秦箏曲】

嬌弦細語發砑羅，臂動玉釧鳴相和。

關雲隴月愁思多。愁思多，聽此曲。

停蜀琴，罷燕築。

【東飛伯勞歌】

前飛蜻蜓後飛蝶，桃葉楊枝每相接。

誰家季女弄春妍，披煙映日窗戶前。

金雀雙釵翠羽扇，纈屏黼帳文羅薦。

嬌羞年幾十五多，將呈復隱奈愁何。

流暉倏沒百花暝，空持可憐誰作並。

【春江花月夜】

皓月金波滿，奇花玉樹新。

浮輝與流艷，並弄一江春。

還持誰可比，結綺閣中人。

【踏歌行】

香塵和露踏成泥，花下風寒鬢腳低。

夜靜高樓有人聽，起頭一句唱教齊。

【子夜四時歌】

白白復朱朱，芳條罥繡襦。

摘來隨女伴，賽闘不曾輸。

紅妝何草草，晚出南湖道。

不忍便回舟，荷花似郎好。

堂上織流黃，堂前看月光。

羞見天孫度，低頭入洞房。

空幃擁壚坐，夜冷微紅滅。

郎意似殘灰，無因得重熱。

【寒夜吟】

月下凍痕生綠井，隔林霜片飛無影。

樹枝風息轉迎寒，愁人如鳥棲未安。

夜短夜長應獨覺，熒熒殘燭嗚嗚角。

【小長幹曲】

郎採菱葉尖，妾採荷葉圓。

石城愁日暮，各自撥歸船。

【廢宅行】

鳴珂坊里將軍第，列戟齊收朱戶閉。

里媼逢人說舊時，有廬被奪廣園池。

今年沒入官為主，散盡堂中義宅皃。

廚煙久斷無粱肉，群鼠飢來入鄰屋。

官封未與別人居，日日閒苔雨添綠。

曲閣深沉接後房，畫屏生色暗無光。

尋常不敢偷窺處，守卒時來拾墜璫。

春風多少奇花樹，又有豪家移得去。

【青樓怨】

浴金熏爐鏤玉奩，蘭香今夜為君添。

烏棲黃昏烏起曙，才見道來還道去。

【牧牛詞】

爾牛角彎環，我牛尾禿速。

共拈短笛與長鞭，南隴東岡去相逐。

日斜草遠牛行遲，牛勞牛飢唯我知。

牛上唱歌牛下坐，夜歸還向牛邊臥。

長年牧牛百不憂，但恐輸租賣我牛。

【捕魚詞】

後網初沉前網起，夫婦生來業淘水。

忽驚網重力難牽，打得長魚滿船喜。

不教持賣去南津，且向江頭祭水神。

願得年年神作主，無事全家臥煙雨。

不論城中魚貴賤，換得酒歸儂不怨。

【養蠶詞】

東家西家罷來往，晴日深窗風雨響。

二眠蠶起食葉多，陌頭桑樹空枝柯。

新婦守箔女執筐，頭髮不梳一月忙。

三姑祭後今年好，滿簇如雲繭成早。

簷前繰車急作絲，又是夏稅相催時。

【射鴨詞】

射鴨去，清江曙。射鴨返，回塘晚。

秋菱葉爛煙雨晴，鴨群未下媒先鳴。

草翳低遮竹弓彀，水冷田空鴨多瘦。

行舟莫來使鴨驚，得食忘猜正相闘。

觜唼唼，毛暐暐，潛機一發那得知。

【伐木詞】

竹擔挑多兩肩赤，礪斧時尋澗邊石。

老夫氣力秋漸衰，易斫喜有枯林枝。

白雲無人暗空谷，遠聲丁丁如啄木。

暮歸待伴不獨行，前途虎多荊棘生。

長年不曾到城府，聞比山中路尤阻。

【打麥詞】

雉雛高飛夏風暖，行割黃雲隨手斷。

疏莖短若牛尾垂，去冬無雪不相疑。

場頭負歸日色白，穗落連枷聲拍拍。

呼兒打曬當及晴，雨來怕有飛蛾生。

臥驅鳥雀非愛惜，明年好收從爾食。

【採茶詞】

雷過溪山碧雲暖，幽叢半吐槍旗短。

銀釵女兒相應歌，筐中摘得誰最多？

歸來清香猶在手，高品先將呈太守。

竹爐新焙未得嘗，籠盛販與湖南商。

山家不解種禾黍，衣食年年在春雨。

【賣花詞】

綠盆小樹枝枝好，花比人家別開早。

陌頭擔得春風行，美人出簾聞叫聲。

移去莫愁花不活，賣與還傳種花訣。

餘香滿路日暮歸，猶有蜂蝶相隨飛。

買花朱門幾回改，不如擔上花長在。

【洞房曲】

洞房香吐合昏花，月轉勾闌啼乳鴉。

今宵有酒留君醉，不信娼家勝妾家。

【惜花嘆】

惜花不是愛花嬌，賴得花開伴寂寥。

樹樹長懸鈴索護，叢叢頻引鹿盧澆。

幾回欲折花枝嗅，心恐花傷復停手。

每來花下每題詩，不到花前不持酒。

准擬看花直盡春，春今未盡已愁人。

才留片萼依前砌，全落千英過別鄰。

懊惱園中妒花女，畫幡不禁狂風雨。

流水殘香一夜空，黃鸝魂斷無言語。

縱有星星在蘚衣，拾來已覺損光輝。

只應獨背東窗臥，夢裏相隨高下飛。

【田家行】

草茫茫，水汩汩。上田蕪，下田沒。

中田有禾穗不長，狼藉只供鳧雁糧。

雨中摘歸半生濕，新婦舂炊兒夜泣。

【憶遠曲】

揚子津頭風色起，郎帆一開三百里。

江橋水柵多酒壚，女兒解歌山鷓鴣。

武昌西上巴陵道，聞郎處處經過好。

櫻桃熟時郎不歸，客中誰為縫春衣。

陌頭空問琵琶卜，欲歸不歸在郎足。

郎心重利輕風波，在家日少行路多。

妾今能使烏頭白，不能使郎休作客。

【金井怨】

照水羞見影，汲水嫌手冷。

閒立梧桐陰，烏啼秋夜永。

【里巫行】

里人有病不飲藥，神君一來疫鬼卻。

走迎老巫夜降神，白楊赤鯉縱橫陳。

男女殷勤案前拜，家貧無肴神勿怪。

老巫擊鼓舞且歌，紙錢索索陰風多。

巫言汝壽當止此，神念汝虔賒汝死。

送神上馬巫出門，家人登屋啼招魂。

【主客行】

主人楚歌客楚舞，落日黃雲雁聲苦。

笑拂腰間寶劍光，美人滿堂色如土。

大兒北海人中奇，小兒能讀曹娥碑。

相逢且莫嘆貧賤，但願有酒無別離。

君不見平原墓上生秋草，國士無窮道傍老。

【春夜詞】

杏煙濕鬢秋千下，銀蠟光寒曲屏畫。

數漏閒過每睡時，月明微見墮游絲。

欲歸自踏娉婷影，風動玉釵花亦冷。

屋貯嬌愁鎖幔紗，青絲嘶騎醉誰家。

管弦不動空臺榭，夢與烏衣語中夜。

【新弦曲】

舊弦解，新弦張，冰絲牽愁六尺長。

寬急頻從指邊聽，金雁參差移不定。

新弦響高調勿促，不如舊弦彈已熟。

憐新厭舊妾恨深，為君試奏《白頭吟》。

他日愁如舊弦棄，泣向羅裙帶頭系。

【竹枝歌（六首）】

蜀山消雪蜀江深，郎來妾去斗歌吟。

峽中自古多情地，楚王神女在山陰。

魚複浦上石累累，恰似儂心無轉回。

船歸莫道上灘惡，自牽百丈取郎來。

江水出峽過夔州，長流直到海東頭。

郎應若有思家日，應教江水復西流。

躑躅花紅鴨摐飛，黃牛廟下見郎稀。

大攤錢賣鹽去，短釵簪葉負薪歸。

妾愛看花下渚宮，郎思沽酒醉臨邛。

春衣未織機中錦，只是長絲那得縫。

楓林樹樹有猿啼，若個聽來不慘淒。

今夜郎舟宿何處，巴東不在定巴西。

【轉應詞（二首）】

雙燕雙燕，去歲今年相見。往來東舍西家，銜得泥中落花。花落花落，又在暮寒池閣。

疏雨疏雨，綠滿昚蕪洲渚。江南相憶故人，遠水遙山暮春。春暮春暮，風急畫船難渡。

【聞長槍兵至出越城夜投龕山】

列藩遏戎亂，駐鉞實此州。

如何殺大將，王師自相仇。

我來亂始定，城郭氣尚愁。

又聞有鄰兵，倉卒豈敢留。

促還出西門，天寒絕行甗。

古戍暗雨雪，旌旗暮悠悠。

野屋閉不守，澤田棄誰收。

居人且奔逃，游子安得休。

逶迤蒼山去，泱漭玄雲浮。

人虎爭夜行，風榛嘯岩幽。

我徒戒相親，一失未易求。

飢拾谷口慄，寒燒澗中槱。

神迷路多迂，再宿達海陬。

雖嘗登頓勞，幸免迫辱憂。

聖尼畏於匡，嗟我敢有尤。

但慚去越早，不遂名山游。

【登鳳凰山尋故宮遺跡】

茲山勢將飛，宮殿壓其上。

江潮正東來，朝夕似奔向。

當時結構意，欲敵汴都壯。

我來百年後，紫氣愁不王。

烏啼璧門空，落葉滿陰障。

風悲度遺樂，樹古羅嚴仗。

行人悼降王，故老怨奸相。

蒼天何悠悠，未得問興喪。

世運今復衰，淒涼一回望。

【過奉口戰場】

路回荒山開，如出古塞門。

驚沙四邊起，寒日慘欲昏。

上有飢鳶聲，下有枯蓬根。

白骨橫馬前，貴賤寧復論。

不知將軍誰，此地昔戰奔。

我欲問路人，前行盡空村。

登高望廢壘，鬼結愁雲屯。

當時十萬師，覆沒能幾存。

應有獨老翁，來此哭子孫。

年來未休兵，強弱事並吞。

功名竟誰成，殺人遍乾坤。

愧無拯亂術，佇立空傷魂。

【春日懷十友詩】

【餘司馬堯臣】

列戟衛嚴關，應無休沐暇。

群英罷追游，餘香掩空榭。

飛花北郭晚，華月南園夜。

清景不能同，蹉跎恐年謝。

【宋軍咨克】

看花西澗寺，憶子昔同行。

蘭入華觴氣，波泛綠琴聲。

茲歡隨節逝，離恨坐相嬰。

安得重聯騎，射雉出東城。

【陳孝廉則】

徂春易為感，復此棲孤寂。

鶯啼遠林雨，悵望鄉園隔。

客舍換衣晨，僧齋聽鐘夕。

知君思正紛，雜英共如積。

【王隱君行】

共此一里居，誰令阻良覿。

惆悵步芳園，山櫻還獨摘。

風含駐花意，雨散流池跡。

尊酒不來同，茲晨端可惜。

【感舊酬宋軍咨見寄】

我酒且緩傾，聽君放歌行。

君歌意何苦，慷慨陳平生。

少為闘雞兒，鮮裘奪春明。

走馬出飛彈，撇捩誇身輕。

氣服諸俠徒，不倚父與兄。

落花錦坊南，美人理妝迎。

綠雲晚不度，樓上鳴瑤箏。

酒酣迸五木，脫帽呼輸嬴。

及壯家已破，狂游恥無成。

太白犯紫微，三辰晦光精。

金鏡偶淪照，干戈起紛爭。

中原未失鹿，東海方橫鯨。

遂尋鬼谷師，從之學言兵。

石室得《陰符》，龍虎隨權衡。

業成事燕將，遠戍三關營。

岩穀雨雪霏，哀獸常夜鳴。

撫劍起流涕，軍中未知名。

奇勛竟難圖，回臨石頭城。

石頭何壯哉，山盤大江橫。

黃旗想王氣，玉樹聞歌聲。

晚登臨滄觀，惻愴懷古情。

覽時識禍機，不因憶蓴羹。

飄然別戎府，震澤還東征。

歸來訪鄉閭，亂餘掩蓬荊。

舊宅人已改，荒池泉尚清。

瘦妻倚寒機，正嘆伊威盈。

從茲謝行役，閒園事躬耕。

懶求薦闢書，傲然揖公卿。

衰蕙吊蟋蟀，柔桑喚鸝珝。

閉門節屢變，壯魄空潛驚。

昔同徒步人，十年擁麾旌。

鴻毛獨未順，蹭蹬違霄程。

知音竟為誰，四海嗟惸惸。

齊竽不解奏，楚璞何由呈。

顧餘雖腐儒，當年亦崢嶸。

小將說諸侯，捧盤定從盟。

大欲千萬乘，獻策登蓬瀛。

洪瀾阻川途，浮雲蔽天京。

終焉困澤畔，日暮吟蘺蘅。

賤貧此時居，復與喪亂並。

何殊九月中，嚴霜折枯莖。

頗聞君子心，道窮貴益貞。

己志不獲施，安用軒裳榮。

今晨喜逢君，有壺對前楹。

風日初澹沲，櫻桃作繁英。

適意不一醉，屑屑徒悲縈。

達人若相遇，大笑絕冠纓。

【答衍師見贈】

衍師本儒生，眉骨甚疏峭。

軒然出人群，快若擊霜鷂。

早嘗垂長紳，挾冊誦周邵。

欲陳興壞端，往應乞言詔。

乾綱會中頹，四海起攘剽。

仰頭望天扃，氛祲匿羲曜。

蕃邦日尋兵，纁玉罷朝俯。

木顛豈繩維，長往遂淪耀。

披緇別家人，欲挽首屢掉。

超哉休遠徒，高躅願追紹。

初來北城剎，駐錫問宗要。

相逢共宵哦，篝火樹間照。

篇成出叩缽，鋒疾驚楚僄。

我或勸之冠，不答但長笑。

留連忽中離，名山赴佳召。

頗知此行樂，夙志酬歷眺。

吳峰戴襆登，楚水投文吊。

江秋雨鳴瀨，海曙霞發嶠。

靈奇務窮搜，不憚躡遐徼。

東歸始安禪，幽谷斬蓬藋。

坐敷雲中衾，薜屋一澗繚。

前年逐戎旃，野出事田獠。

是時陰飆作，山黑卷狂燒。

不畏猛虎過，車宿傍楓廟。

聞師隔煙嶺，無寐聽猿叫。

晨興雪滿壑，衣濕寒木燎。

空林斷樵蹤，兀兀見來轎。

相邀至岩扉，山竹穿叫條。

深房煮山藥，幹葉焰風銚。

頓釋行旅顏，瓢綠欣飲釂。

促還不能淹，喧寂嘆殊調。

邇來竟何成，三十匪年少。

恨無關弧力，結束從嫖姚。

閒坊借書披，危坐似持釣。

行憂釜見奪，謁恐冠遭溺。

逢人戒談時，澀縮刀在鞘。

軍鼙五月急，市閉無賤糶。

壯氣漸欲磨，妻孥困纏繞。

堂筵賓履疏，暑夕行熠耀。

師來贈長句，有譽無鄙誚。

組章眩芬涘，金奏聆要眇。

據梧起豪誦，心疢渾可療。

回顧平生吟，真咽蚯蚓竅。

上天宰玄化，亂治方叵料。

性命如窮鱗，倘或脫罾枿。

卜居計已決，不待龜灼燋。

過湖就稻蟹，靜處容不肖。

安能效群女，倚恃斗妍妙。

泳風或鳴橈，耕月還荷。

師當重見尋，東皋一舒嘯。

【賦得真娘墓送蟾上人之虎丘】

色相終壞滅，佳人能久妍。

斷碑山寺里，小塚竹林邊。

蘭葉春風帶，苔花莫雨鈿。

情留吳苑客，夢逐楚臺仙。

高僧方宴坐，身在散花天。

【雪夜懷周著作】

燈照竹林雪，寢齋寒更空。

窗間成獨坐，遙想故人同。

不有孤吟興，寧度此宵中。

【登西城門】

登城望神州，風塵暗淮楚。

江山帶睥睨，烽火接樓櫓。

並吞何時休，百骨易寸土。

向來禾黍地，雨露長榛莽。

不見征戰場，那知邊人苦。

馬驚西風笳，鳥散落日鼓。

嗚嗚城下水，流恨自今古。

【期家兄宿東湖民家不至】

東湖欲上月，寒鳥已棲煙。

何處相期宿，柴門汀樹邊。

未嘗新漉酒，猶望遠來船。

誰信姜肱被，今宵還獨眠。

【宿幻住棲雲堂】

窗白鳥聲曉，殘鐘度溪水。

此時幽夢回，獨在空山裏。

松岩留佛燈，葉地響僧履。

余心方正寂，無使群動起。

【賦永上人紙帳】

剡藤裁素幬，坐使諸塵隔。

冬室自生溫，寒窗屢更白。

不隨直省被，長覆棲禪簀。

思曾雪夜時，宿伴山中客。

【陳氏秋容軒】

西郊莽迢遞，川樹凝煙景。

雨過落紅蕖，斜陽半江冷。

蟬鳴山欲暗，雁去天逾永。

孤客對蕭條，應知鏡中影。

【月林清影】

疏林逗明月，散亂成清影。

流藻舞波寒，驚虯翔壑冷。

雲來稍欲翳，風動紛難整。

圓魄忽西傾，愁看墮空境。

【聞鐘】

迢迢煙際發，隱隱岩中應。

初來覺寺遙，乍歇看山暝。

惆悵未眠人，空齋幾回聽。

【醉歸夜醒聞雨】

覺來聞雨聲，燈輝耿殘夜。

窗間有危葉，暗助瀟瀟下。

不記醉歸時，寢齋如客舍。

【聞晚鶯時在圍城中】

昨歲聞孤囀，綠陰山院行。

今朝寢齋雨，重聽獨含情。

西澗多喬木，何為亦到城。

【西齋池上三詠】

【葵花】

艷發朱光裏，叢依綠蔭邊。

夕同山蕣落，午並海榴燃。

幽馥流珍簟，鮮輝照藻筵。

群芳已謝賞，孤植轉成憐。

【荷葉】

楚服新裁得，吳筒舊制成。

圓應問荇菜，密欲翳蓮莖。

聲中亂雨至，陰下一魚行。

桂棹還思折，江南日暮情。

【桐樹】

晴粉朝英墜，涼瓊夏葉舒。

鳥啼高樹早，蟾轉薄疏虛。

朱弦未薦曲，彤管屢題詩。

坐恐銷華澤，商吹起前除。

【游靈岩賦得越來溪】

越女游未去，越兵嗟已來。

青山舊溪上，無復見樓臺。

過客空惆悵，荷花秋自開。

【立春前一日喜雪】

一冬才見瑞，三白詎須頻。

未嫌遲送臘，唯憐預占春。

積砌猶殘凍，妝苑已芳辰。

留更明朝落，梅開欲闘新。

【始聞夏蟬】

翾翾才得蛻，咽咽未成喧。

翳葉誰能見，南風綠繞軒。

乍驚變節物，還念別郊園。

何待當秋聽，方令羈思繁。

【我昔】

我昔在家日，有樂不自知。

及茲出門游，始復思往時。

貧賤為客難，寢食不獲宜。

異鄉寡儔侶，僮僕相擁持。

天性本至慵，強使賦再馳。

發言恐有忤，蹈足慮近危。

人生貴安逸，壯游亦奚為。

何當謝斯役，歸守東岡陂。

【泛南溪（二首）】

山折水暫旋，山開水仍往。

東陂匯初成，秋色彌然廣。

碧蘿花茸茸，月映石壁上。

此夕試沿洄，一理煙中舫。

清輝泛悠悠，東與前溪合。

菱葉間荷花，風來秋颯颯。

久行愁寂境，忽有人煙雜。

我欲發棹謳，漁師肯相答。

【曉臥丁校書軒】

窗月淡欲失，禋禋逼初曙。

屋外鳥聲多，應知有嘉樹。

殘香掩幽寢，未事澄紛慮。

頗似宿東岩，僧齋竹深處。

【水上盥手】

盥手愛春水，水香手應綠。

沄沄細浪起，杳杳驚魚伏。

惆悵坐沙邊，流花去難掬。

【贈漫客】

畸人誠達生，聱叟亦曠士。

漫客乃其徒，放意在雲水。

有山即漫游，有竹乃漫止。

漫吟不求工，漫飲不須美。

與物無留情，所適皆漫爾。

人生本漫寄，何事紛戚喜。

與子作漫交，逍遙論茲理。

【秋日端居】

秋意日蕭索，郊園霜露餘。

出游無山水，聊復守吾廬。

巷轍久已斷，山瓢仍屢虛。

非甘寂寞者，誰樂此閒居。

【夢鐘離兩兄】

淮水去不極，淮山與偕馳。

鐘離兩遷客，路遠歸何期。

孰云歸無期，此夕乃見之。

握手說辛苦，杯觴復同持。

須臾忽驚別，我夢方自知。

雖夢亦足喜，況乃歸來時。

【雨中留徐七賁】

江寒宿雨在，落葉滿村濕。

留君系君艇，莫犯風潮急。

試問欲歸城，誰家借蓑笠？

【看刈禾】

農工亦云勞，此日始告成。

往獲安可後，相催及秋晴。

父子俱在田，札札鐮有聲。

黃雲漸收盡，曠望空郊平。

日入負擔歸，謳歌道中行。

鳥雀亦群喜，下啄飛且鳴。

今年幸稍豐，私廩各已盈。

如何有貧婦，拾穗猶惸惸。

【晚步游褚家竹亭】

落日猶半野，閒來潭上游。

非因戀幽賞，聊欲散煩憂。

澄波魚棨夕，荒竹鳥吟秋。

不是愚溪上，胡為吾久留。

【太白三章】

太白初升北斗落，行人早起車鳴鐸。

豈願身離父母邦，山川路遠非不惡。

貧賤未知生處樂。

太白正高北斗低，行人出關雞亂啼。

他鄉無人是知己，欲歸未歸東復西。

弊裘愧見家中妻。

太白猶懸北斗沒，行人衣上霜拂拂。

下馬飲酒歌苦聲，新豐主人莫相忽。

人奴亦有封侯骨。

【中秋玩月張校理宅得南字】

八月望夜天如藍，海色卷霧山收嵐。

玉盤元沉龍窟底，忽起萬丈誰能探。

初來空中光尚濕，霜娥寒鬢風旗嵒。

人言一年此最好，金精水氣秋相涵。

小星盡去大星在，芒角欲吐敢與參。

天將洗眼照下土，啖食肯縱妖蟆貪。

穿深窺暗不遺隙，罔兩忌影逃岩嵌。

前年客中憶見之，家人怨別方喃喃。

荒山不知佳節至，垂首憑案尋書蟫。

但怪流輝入敗戶，油燈失焰留孤龕。

起行陰林不用炬，剝啄獨叩峰西庵。

虯蛇亂踏心膽悸，怪影走石皆楓楠。

即呼道人共載酒，放舟直下夫容潭。

翻翻驚鶻落樹杪，吹笛正和烏飛南。

今年在舍反寂寞，暗室困臥如殭蠶。

乾愁無端負良夜，月固不言我則慚。

人無賢愚競玩賞，況我清景性所耽。

忽憶諸君隔河水，持被就宿聆高談。

為呼老婢掃庭宇，一席盤飣梨與柑。

江城重閉萬家寂，樓鼓近聽才撾三。

空階淒其覺露泫，虛牖窈窕疑煙含。

婆娑欲留月伴影，素鸞西下煩停驂。

明宵復出已難似，動別經歲嗟何堪。

尊前此月又此客，世所難遇心應諳。

關山幾處未解兵，擊柝不寐愁丁男。

南鄰歌舞北鄰哭，月雖同照異苦甘。

何人為我揮天戈，乾坤多難俱平戡。

行者得還居者樂，清光所及恩皆覃。

懸知此願未易遂，憂來舉盞從沉酣。

須臾眾散曉蟲急，古桂吹落自毿毿。

【劉松年畫】

樵青刺篙勝搖槳，船頭分流水聲響。

青山渺渺波漾漾，白鷗飛過時一兩。

載書百卷酒十壺，日斜出游女兒湖。

鄰舟買得巨口鱸，醉拍銅闘歌嗚嗚。

此樂除卻江南無。

【練圻老人農隱】

我生不願六國印，但願耕種二頃田。

田中讀書慕堯舜，坐待四海升平年。

卻愁為農亦良苦，近歲征役相煩煎。

養蠶唯堪了官稅，賣犢未足輸米錢。

虯鬚縣吏叩門戶，鄰犬夜吠頻驚眠。

雨中投泥東鑿塹，冰上渡水西防邊。

幾家逃亡閉白屋，荒村古木空寒煙。

君獨胡為有此樂，無乃地邇秦溪仙。

門前流水野橋斷，不過車馬唯通船。

秧風初涼近芒種，戴勝曉鳴桑頭顛。

短衣行隴自課作，兒子饁後妻耘前。

白頭雖復勞四體，若比我輩寧非賢。

旅游三十不稱意，年登未具粥與灊。

便投筆硯把耒耜，從子共賦《豳風》篇。

【聽教坊舊妓郭芳卿弟子陳氏歌（時至正己亥歲作）】

文皇在御升平日，上苑宸游駕頻出。

仗中樂部五千人，能唱新聲誰第一？

燕國佳人號順時，姿容歌舞總能奇。

中官奉旨時宣喚，立馬門前催畫眉。

建章宮裏長生殿，芍藥初開敕張宴。

龍笙罷奏鳳弦停，共聽嬌喉一鶯囀。

遏雲妙響發朱唇，不讓開元許永新。

繡陛花驚飄艷雪，文梁風動委芳塵。

翰林才子山東李，每進新詞蒙上喜。

當筵按罷謝天恩，捧賜纏頭蜀都綺。

晚出銀臺酒未銷，侯家主第強相邀。

寶釵珠袖尊前賞，占斷春風夜復朝。

回頭樂事浮雲改，瘞玉埋香今幾載。

世間遺譜竟誰傳，弟子猶憐一人在。

曾記《霓裳》學得成，朝元隊裡藝初呈。

九天聲落千人聽，丹鳳樓前月正明。

狹邪貴客回車馬，不信芳名在師下。

風塵一旦禁城荒，誰是花前聽歌者。

從此飄零出教坊，遠辭京國客殊方。

閉門春盡無人問，白髮青裙不理妝。

相逢為把雙蛾蹙，《水調》、《梁州》歌續續。

江南年少未曾聞，元是當時供奉曲。

朝使今年海上歸，繁華休說亂來非。

梨園散盡宮槐落，天子愁多內宴稀。

始知歡樂生憂患，恨殺韓休老無諫。

傷心不見昔人歌，汾水秋風有飛雁。

此日西園把一卮，感時懷舊盡成悲。

含情欲為秋娘賦，愧我才非杜牧之。

【憶昨行寄吳中諸故人】

憶昨結交豪俠客，意氣相傾無促戚。

十年離亂如不知，日費黃金出游劇。

狐裘蒙茸欺北風，霹靂應手鳴雕弓。

桓王墓下沙草白，仿佛地似遼城東。

馬行雪中四蹄熱，流影欲追飛隼滅。

歸來笑學曹景宗，生擊黃獐飲其血。

皋橋泰娘雙翠蛾，喚來尊前為我歌，

白日欲沒奈愁何。回潭水綠春始波，

此中夜游樂更多。月出東山白雲裏，

照見船中笛聲起。驚鷗飛過片片輕，

有似梅花落江水。天峰最高明日登，

手接飛鳥攀危藤。龍門路黑不可上，

松風吹滅岩中燈。眾客欲歸我不能，

更度前嶺緣崚嶒遠攜茗器下相候，

喜有白首楞伽僧。館娃離宮已為寺，

香徑無人欲愁思。醉題高壁墨如鴉，

一半欹斜不成字。夫差城南天下稀，

狂游累日忘卻歸。座中爭起勸我酒，

但道飲此無相違。自從飄零各江海，

故舊如今幾人在。荒煙落日野烏啼，

寂寞青山顏亦改。須知少年樂事偏，

當飲豈得言無錢。我今自算雖未老，

豪健已覺難如前。去日已去不可止，

來日方來猶可喜。古來達士有名言，

只說人生行樂耳。

【明皇秉燭夜游圖】

華亭樓頭日初墮，紫衣催上宮門鎖。

大家今夕燕西園，高爇銀盤百枝火。

海棠欲睡不得成，紅妝照見殊分明。

滿庭紫焰作春霧，不知有月空中行。

新譜《霓裳》試初按，內使頻呼燒燭換。

知更宮女報銅簽，歌舞休催夜方半。

共言醉飲終此宵，明日且免群臣朝。

只憂風露漸欲冷，妃子衣薄愁成嬌。

琵琶羯鼓相追續，白日君心歡不足。

此時何暇化光明，去照逃亡小家屋。

姑蘇臺上長夜歌，江都宮裏飛螢多。

一般行樂未知極，烽火忽至將如何。

可憐蜀道歸來客，南內淒涼頭盡白。

孤燈不照返魂人，梧桐夜雨秋蕭瑟。

【黑河秋雨引賦趙王孫家琵琶蓋其名也】

胡天夜裂天垂泣，雲壓鷹低翻翅濕。

髯王醉影抱寒驚，氈殿嘈嘈箭鳴急。

紅冰淚落衰燈下，倒卷河流入弦瀉。

瘦駝臥磧歇鈴車，撲朔陰沙鬼行野。

漢魂私語鬢風淒，都護營荒咽凍鼙。

蘭山木葉連愁起，散入塞門三萬里。

夢斷金蟾隔煙小，青塚埋聲秋不曉。

【答余左司沈別駕元夕會飲城南之作時在圍中】

青帝行春氣初播，雲冱餘陰苦難破。

江頭碧草生未長，戰馬寒嘶齕殘莝。

炊煙泠落雨中濕，鄰屋時聞有啼餓。

我愁鬱鬱但欲眠，肯以案書勤自課。

卻思去歲屬無虞，元夕共歡人幾個。

高堂細聽《落梅》歌，手擘黃柑香噴座。

客酬主勸總忘曉，看盡繁燈逐星墮。

只今照市但群烽，樂事淒涼誰復作。

故人念我有二子，省內郎官府中佐。

別離兩月不相逢，身佩弓刀從戍邏。

欲尋舊賞慰勞役，弄拂尊前且安坐。

老兵折簡走相呼，笑我閉門無乃懦。

黃昏遠就向城南，敢惜春衫凍泥涴。

軍中有會異尋常，牛肉粗肥酒卮大。

胡奴帳下出琵琶，複拊銀箏與相和。

燭殘未聽荒雞號，弦斷忽驚哀雁過。

須臾顏熱起叫噱，不紀亂離仍絺軻。

更聲析析繞旗門，劍匣搘頭容醉臥。

歸來又辱寄新詩，錦水湔腸珠落唾。

豪吟自欲繼燕歌，悲調豈將同楚些。

覽之幾度感深情，曲高和難非懶惰。

我生無力本何用，衣食自來供馬磨。

雖蒙鄉曲假虛名，正似南箕不堪簸。

君才於世俱可珍，周賈東游抱奇貨。

艱危壯氣喜彌激，利器未施寧忍挫。

頗聞原野多殺傷，風雪呻吟苦無那。

吾儕斯樂豈易得，應愧皇天恩獨荷。

明年此夕會升平，把酒相邀更相賀。

【江上晚過鄰塢看花因憶南園舊游】

去年看花在城郭，今年看花向村落。

花開依舊自芳菲，客思居然成寂寞。

亂後城南花已空，廢園門鎖鳥聲中。

翻憐此地春風在，映水穿籬發幾叢。

年時游伴俱何處，只有閒蜂隨繞樹。

欲慰春愁無酒家，殘香細雨空歸去。

【兵後逢張孝廉醇】

前年遠別君父子，遭亂相傳皆已死。

今朝南陌忽逢君，為識人中語音似。

君言從親渡海濤，欲避兵禍辭官曹。

間關僅得返鄉里，脫命羅罔真秋毫。

問我胡為亦憔悴，十月孤城陷圍內。

艱難兩地得俱全，政荷皇天憐我輩。

相看握手非偶然，痛飲豈得愁無錢。

城中故舊散欲盡，君來使我忘憂悁。

還思當年事未改，車馬紅塵浩如海。

等閒列第化秦灰，試問主人誰復在。

請君看此應感籲，世間富貴皆空虛。

客游且莫更彈鋏，讀書歸臥先人廬。

【夜飲丁二侃宅聽琵琶】

江月未出明星懸，主人飲客夜不眠。

坐呼伶兒撥四弦，龍頭高捻玉軫圓。

轉關未奏濩索先，勞嘈咽切斷復連。

澀如清澗溜凍泉，細若碧樹吟秋蟬。

忽然繁急何轟闐，風沙滿把撒四筵。

雁行驚起飛不聯，浮雲落葉俱綿綿。

一聲抹斷萬里煙，夢入紫塞愁胡天。

問渠怨恨有幾千，口不能說指為傳。

令人悵望思往年，梁園楚榭長周旋。

帷中曲宴羅綺鮮，夜遣飛騎迎嬋娟。

低鬟出拜絳燭前，文絲香絛搭左肩。

曲項紫鳳抱半偏，楓香一調妙入玄。

好手正可羞紅蓮，座間豪客皆詞仙。

舉杯邀我賦短篇，贈之醉寫蜀錦箋，

可當十萬纏頭錢。如今遠客江海邊，

欲聞絲音久無緣。故人已散陵穀遷，

生死流落俱堪憐。今宵聽此真偶然，

顧影憔悴非昔妍。長河毾曙落遠川，

暫當歡娛反憂煎。向隅無言涕淚漣，

此身如在潯陽船。

【曉睡】

野夫性慵朝不出，弊簀蕭然掩閒室。

村深無客早敲門，睡覺長過半簷日。

林聲寂寂鳥鳴少，窗影交交樹橫密。

此時欹枕意方恬，一任床風亂書帙。

昔年霜街踏官鼓，欲與群兒走爭疾。

如今只戀布衾溫，悟從前計應多失。

廚中黍熟呼未起，妻子嗔嘲竟誰恤。

天能容老此江邊，無事長眠吾願畢。

【美人撲蝶圖】

花枝揚揚蝶宛宛，風多力薄飛難遠。

美人一見空傷情，舞衣春來繡不成。

乍過簾前尋不見，卻入深叢避鶯燕。

一雙撲得和落花，金粉香痕滿羅扇。

笑看獨向園中歸，東家西家休亂飛。

【青丘子歌】

青丘子，泬而清，本是五雲閣下之仙卿。何年降謫在世間，向人不道姓與名。躡�厭遠

游，荷鋤懶躬耕。有劍任羞澀，有書任縱橫。不肯折腰為五斗米，不肯掉舌下七十城。

但好覓詩句，自吟自酬賡。田間曳杖復帶索，傍人不識笑且輕。謂是魯迂儒楚狂生，青

丘子聞之不分意，吟聲出吻不絕咿咿鳴。朝吟忘其飢，暮吟散不平。當其苦吟時，兀兀

如被酲。頭髮不暇櫛，家事不及營。兒啼不知憐，客至不果迎。不憂回也空，不慕猗氏

盈。不慚被寬褐，不羨垂華纓。不問龍虎苦戰闘，不管烏兔忙奔傾。向水際獨坐，林中

獨行。斫元氣，搜元精，造化萬物難隱情。冥茫八極游心兵，坐令無象作有聲。微如破

懸虱，壯若屠長鯨。清同吸沆瀣，險比排崢嶸。靄靄晴雲披，軋軋凍草萌。高攀天根探

月窟，犀照牛渚萬怪呈。妙意俄同鬼神會，佳景每與江山爭。星虹助光氣，煙露滋華英。

聽音諧《韶》樂，咀味得大羹。世間無物為我娛，自出金石相轟鏗。江邊茅屋風雨晴，

閉門睡足詩初成。叩壺自高歌，不顧俗耳驚。欲呼君山老父攜諸仙所弄之長笛，和我此

歌吹月明。但愁欻忽波浪起，鳥獸駭叫山搖崩。天帝聞之怒，下譴白鶴迎。不容在世作

狡獪，復結飛佩還瑤京。

（江上有青丘，予徙家其南，因自號青丘子。閒居無事，終日苦吟，閒作《青丘子歌》

言其意，以解詩淫之嘲。）

【張節婦】

誰言妾有夫，中路棄妾身先殂。

誰言妾無子，側室生兒與夫似。

兒讀書，妾闢纑，空房夜夜聞啼烏。

兒能成名妾不嫁，良人瞑目黃泉下。

【與客飲西園花下】

一壺酒正滿，一樹花仍新。

傾壺對花樹，日暮西園春。

不愛枝上花，愛此花下人。

相逢莫學花無賴，明日分飛隨路塵。

【吳中逢王才南歸】

江南草長蝴蝶飛，白馬新自燕山歸。

燕山歸，不堪說，易水寒風薊門雪。

朝邸空隨使者裾，禁閽不受書生謁。

一杯勸君歌莫哀，歸時應過黃金臺。

不見荒基秋來土花紫，伯圖已歇昭王死，千載無人延國士。

【贈醉樵】

川釣已遭獵，野耕終改圖。

不如山中樵，醉臥誰得呼。

採山不採松，松花可為酒。

酒熟誰共斟，木客為我友。

木客已去空石床，舉杯向月邀吳剛。

借汝快斧斫大桂，要令四海增清光。

林風吹髮寒擁耳，獨枕空尊碧岩裏。

此時忘卻負薪歸，猛虎一聲驚不起。

世間萬事如浮煙，看棋何必逢神仙。

青松化石鶴未返，酒醒又是三千年。

